
PARISTÒRIAS DE SANTU FRÀ NÀSSIU DE LÀCUNI

Santu Frà Nàssiu de Làcuni fiat unu para legu de is Cappuccinus, est bìviu in su milli e setixentus

in su cunventu de Casteddu, si contat chi fessit in gràtzias de Deus e chi fadessit miràculus meda,

at passau sa vida sua pedendu sa limùsina po dda donai a is pòberus. Est patronu de sa Sardigna

e de sa Provìncia de Aristanis.

Si contat ca in Casteddu ddoi fessit unu grandu butegheri de nòmini Franchinu e ca fiat fintzas

unu grandu imbrollioni. Frà Nàssiu non ddoi andàt mai a ddi pediri sa limùsina casi ca naràt ca

totu su chi teniat Franchinu fiat fatu de su sànguini de is pòberus. 

Franchinu si fiat chesciau cun su Guardianu e custu iat nau a su Santu de ddoi passai po ddu

cuntentai e Frà Nàssiu po doveri de ubbidièntzia fiat passau a sa butega de Franchinu a pediri sa

limùsina.

Franchinu dd’iat donau una mesura de ollu e Frà Nàssiu cumenti costumàt a fai si dd’iat fata

ghetai in sa bèrtula ca teniat po arregolli is limùsinas, e apustis fiat torrau in cunventu.

Ma cumenti fiat torrendi in cunventu bia-bia, totu sa genti bidiat scolendi sànguini de sa bèrtula

e sa genti ddi domandàt ita fessit e Santu Frà Nàssiu arraspundiat ca cussu fiat su sànguini de is

pòberus ca iat imbrolliau Franchinu.

Arribau in cunventu, totus is paras biendi custa cosa, atzicaus iant tzerriau su Guardianu ca fiat

abarrau a buca aberta prus de issus ddi domandat:

”Ita est cust Frà Nàssiu?”

E Frà Nàssiu:”Ita est? Est su sànguini de is pòberus ca funt stètius imbrolliaus de Franchinu e si

mi ddu permitit non ddoi bandu prus”.

E de intzandus Frà Nàssiu non fiat andau prus a pediri sa limùsina a Franchinu. E de custu contu

est abarrau su dìciu “sa limùsina de Franchinu” po nai de una limùsina mìsera fata contra de

coru.

